6 Julie 2008

Sewende Sondag in Koninkrykstyd

Liturgiese voorstel

	Leesroostertekste

Fokusteks: 

Romeine 7:15-25a

Ander tekste: 
Matteus 11:16-19, 25-30; 






Genesis 24:34-38, 42-49, 58-67; 




Psalm 45:10-17; of  Sagaria 9:9-12; 




Psalm 145:8-14


	Inleiding

In die fokusteks handel Paulus oor die algemeen sondige aard van die mens wat eenvoudig nie die goeie kan doen nie, al weet hy ook van beter (totale verdorwenheid – vgl ons belydenisskrifte). Almal is in die mag van sonde – Romeine 3 kom ook ter sprake. Die Matteusverse handel ook oor die teenstand wat Johannes die Doper en Jesus ondervind en oor die algemene bevraagtekening van Jesus. Moontlik sou die Genesisgedeelte hier kan aansluit deurdat die betrokkenes duidelik die Here se leiding vra in die soeke na ’n vrou vir Isak. Psalm 45 is ’n lied van die liefde – ’n verklaring van liefde en lojaliteit. Psalm 145 is natuurlik ook die ongelooflike getuienis oor die Koning se genade en barmhartigheid.



	God versamel ons voor Hom

Aanvangswoord: (Vertoon dit op die skerm sodat almal saam dit hard lees en so die erediens begin.)

Gemeente:
Ons wil getuig van u magtige dade, sodat die mense oor u wonderdade sal praat. 
Ons wil van u grootheid vertel. 
Sonder ophou moet hulle u groot goedheid verkondig en oor u reddingsdade jubel.

Voorganger: 
(seëngroet) Genadig en barmhartig is die Here, lankmoedig en vol liefde. 
Die Here is vir almal goed en barmhartig oor alles wat Hy geskep het (Ps 145:5b-9).


	Diens van die tafel

Voorganger: 
Luister tog na ons Here, verhoor ons gebed,

Gemeente: 
want ons is hulpeloos en arm.

Voorganger: 
Luister na ons gebed, Here, gee tog ag op ons smeekgebed.

Gemeente: 
Op die dag van ons nood roep ons na U,

Gemeente en voorganger: U sal ons gebed verhoor.

(“Woordwyser”, 2003, 296)

Die klem val op die “waarborg”aspek van die nagmaal; die verlossing uit die doodsbestaan!

Dankoffers: “Sê nou daar is ’n broer of ’n suster wat nie klere het nie en dag vir dag honger ly, en sê nou een van julle sou sê: ‘Mag dit met julle goed gaan; gaan trek julle warm aan en eet genoeg’, maar julle gee nie vir hulle wat hulle nodig het om van te lewe nie, wat help dit dan?” (Jak.2:15-16) – om aan te sluit by voorbidding onder uitsending.



	Diens van die Woord

Kindertyd: Vertel die verhaal “Inderdaad uit genade gered!” (in “Nog 30 Stories vir Jongore”, Ewald van Rensburg, Lux Verbi, 2000, 21). Dit moet saam met die Skriflesing hanteer word rondom die verlossing uit die absolute doodsbestaan!


	Uitsending

Seën: “Ons vertrou op die Here:

Hy is ons hulp en ons beskermer. 

Ja, in Hom is ons hart bly, op sy heilige Naam vertrou ons. Hou u liefde oor ons, Here, want ons stel ons vertroue in U” (Ps 33:20-22).



	Musiek en sang

Vooraf: Lied 205:1, 2; Psalm 130:1, 2 (T T Cloete)

By “God versamel ons voor Hom”: Lied 161

By “Diens van die Woord”, na Kindertyd en voor die Skriflesing: Lied 202:1-3
	Gebed om die opening van die Woord: Lied 276:1, 2

By “Diens van die tafel”: Lied 327:1, 2, 6

Slotlied: Lied 519:1-4: Lied 519:1-4


preekstudie – ROMEINE 7:15-25a

Teks en konteks

1. Die probleem waarmee Paulus in hierdie gedeelte worstel, vra ernstige en noukeurige oorweging. Dit is veral belangrik om die kern sowel die ontwikkelingslyn van sy argument so goed as moontlik te probeer vasstel en volg. Die saak wat die apostel hier beredeneer, te wete die vrymaking/verlossing deur Jesus Christus uit die kragveld/mag van sonde, sny in na die hart van ons Christelike geloof. Niks en niemand anders kan jou bevry van die aftakelende en vernietigende mag nie. Ironies genoeg is die aanvaarding van hierdie waarheid baie moeilik vir ons. Ons bly dink dat ons beheer oor sake het en ons self kan verlos/bevry.

2. Indien ons egter die perikoop/gedeelte beter wil verstaan, moet ons volgens verskeie verklaarders veral aandag gee aan die wyer verband waarin Paulus sy argument ontwikkel. Hierdie verband is in die eerste plek die hele hoofstuk 7 wat op sy beurt deel van 5:12-8:39 vorm. As oorhoofse tema van die wyer verband sou jy dié van J A Van Leeuwen kon oorweeg: “Die nuwe lewe van die geregverdigde, sy stryd, sekerheid en uitsig.” 

In hoofstuk 7 bespreek Paulus die rol van die wet in ons geloofslewe. Veral drie sake omtrent die wet word uitgelig:

(a) Ons is vrygemaak van die wet (7:1-6). 

(b) Vanweë die sonde kan die wet, al is dit heilig en goed, ons nie bevry nie (7:7-14). 

(c) Die wet van God en die wet van die sonde verteenwoordig twee kragvelde met verreikende konsekwensies vir ons as mense. Dit skep in ons ’n tweeslagtigheid sodat ons sowel die wet van God as die wet van die sonde dien. Vanweë hierdie verterende tweespalt is dit duidelik dat nóg ek nóg die wet my kan verlos (7:15-26)!
3. Aangesien daar verskeie maklik toeganklike kommentare beskikbaar is (Jonker, Bruce, Barth, Die Bybel in Praktyk), word hier slegs kort aanvullende aantekeninge aangebied. Die Afrikaanse Bybelvertalings van 1953 en 1983 word gebruik.

Vers 15-16: Met “want” dui Paulus aan dat dit wat hy hier en verder wil beredeneer, voortvloei uit die gevolgtrekking waartoe hy reeds gekom het. Hy het naamlik reeds daarop gewys dat dit nie die “wet” is wat sondig is nie. Inteendeel, die wet “is heilig en regverdig en goed” (7:12; Ps 19:8, 9). As uitdrukking van God se wil is die bedoeling van die wet om jou tot die lewe te lei. Die Here wil ons deur sy wet leer om reg te lewe. Die probleem is egter dat die wet die sonde wel duidelik omskryf, maar ons nie van die mag daarvan kan bevry nie. Die wet wys dus op die verskriklike aard en gevolge van die sonde, maar kan my nie red nie! Die wet verwag van die my om self te kies en te doen wat reg is.

Juis hier kom die werklike mag van die sonde in ons tot openbaring. Ons het die vryheid om die wil van God te kies en te doen, verloor (7:15, 16). Gevang in die kragveld van die sonde is jy soos ’n slaaf wat aan sy besitter se wil onderhorig is. Daarom die sterk uitdrukking in 7:14 “ek is vleeslik, verkoop onder die sonde”. Met hierdie twee begrippe, “vlees” (Gr sarks) en “verkoop” (Gr pepraménos) word my wesenlike onvermoë en dilemma as mens (“ek”) skerp omlyn. Dit definieer my in E Käsemann se woorde as “werkswinkel (werksruimte) van die sonde . . . die hele mens in sy gevallenheid in die wêreld en sy vervreemding van God en dui besitreg en beskikbaarheid aan”. Die onverbiddelike wil van sy besitter geld! 

En hierin lê nou die innerlike verskeurdheid van die “gelowige”. In plaas daarvan dat hy/sy vrywillig die wil van God doen, wat vir hom/haar die lewe sou beteken, voer sy/hy die wet van die sonde uit wat tot die dood lei (6:23). Ons doen presies dit wat ons nie wil doen nie! (7:19) Ons tree soos willose slawe op. Dieselfde droewe feit word deur Petrus beklemtoon toe hy skryf: “want waar iemand deur sonde oorwin is, daarvan het hy ’n slaaf geword” (2 Pet 2:19b). As slaaf is ek nie vry om my wil te doen nie, maar moet ek die wil van my besitter (sonde) uitvoer!

Vers 18-20: In hierdie gedeelte word niks nuuts by die argument gevoeg nie. Paulus herbeklemtoon wat reeds gesê is. Sy erkenning van die feitlike situasie moet nie as ’n poging om hom te verontskuldig verstaan word nie. Hy wil dit slegs verder verduidelik. Die feit dat hy ten volle bewus is van die tweespalt in hom, maak die situasie des te pynliker. Die tweespalt moet egter reg verstaan word. Dit lê nie in ’n soort tweedeling in sy menswees nie, met ander woorde tussen sy “vlees” enersyds en sy “gees” andersyds óf soos Calvyn wat onderskeid gemaak het tussen ’n wedergebore en onwedergebore deel van die siel nie. Ook nie soos Augustinus wat ’n “ek” onderskei naas die “sterflike liggaam” nie. Met die uitdrukking “my vlees” verstaan Paulus “die volle handelende mens” (Ridderbos). Ek as mens, as bewuste handelende persoon, is so vasgevang in die mag van die sonde dat “ek” nie doen wat ek wil nie, maar juis doen wat ek nie wil nie (7:15, 19). Die goeie wat begeer word, is ingeruil vir die slegte wat nie begeer word nie en die resultaat is ’n inherente onbevoegdheid tot die goeie (Käsemann). Daar bly dus vir ons niks anders oor nie as om te erken dat ons in hierdie verlammende teenstrydigheid (ambivalensie), “gespletenheid” (W D Jonker) vasgevang is. In dié “ondenkbare klein ruimte van ons binneste” (W Lüthi) – K Barth noem dit “der vier Wände des einen Sündenhauses ‘Ich’” – vind die dramatiese stryd tussen gehoorsaming van die wet van God én van die wet van die sonde plaas. 

Vers 21-23 laat die kollig by herhaling op die impotente “ek” van 7:15-20 val om sodoende die uiterste erns van die situasie te beklemtoon. Die verklaring vir hierdie pynlike teenstrydigheid, innerlike gespletenheid tussen wil en doen, is nie maar geleë in sporadiese gevoelsuitinge óf -begeertes wat jou onverwags oorval nie. Nee, hier werk wet teen wet in ’n meedoënlose stryd: die wet van die sonde teen die wet van God. Die heftigheid van die konflik word beklemtoon deur die militêre metafore en die viervoudige gebruik van die woord “wet (Gr nomos)! Dit is ’n oorlog! Terwyl hy hom na die innerlike mens verbly in die wet van God, Paulus noem dit selfs “die wet van my gemoed” (1953),   “wet van my gees” (1983), omdat hy innerlik oortuig is van die sin en lewe wat dit bied, ervaar hy terselfdertyd die bindende krag van die wet van die sonde wat hom “gevange neem” en hom terughou en wegtrek, die gerigtheid van sy wil presies omkeer sodat hy juis doen wat hy nie wil nie. Dit dompel hom in volslae onmag. Van die onversteurde, spontane genieting van die wet van God is daar geen sprake nie. Die gevolg is ’n aanhoudende uitmekaar skeur van sy lewe. Hy kan net nooit wees wie hy wil wees nie! Hoe meer hy veg, hoe groter word sy onmag! Die goeie bly ’n ydel droom as die sonde hom soos dryfsand steeds dieper insuig.

E Käsemann wys daarop dat dit om die totale onmag van die vroom mens (contra Ridderbos) gaan. Juis in die toegewydes word die radikaliteit en omvang van ons gevallenheid geïllustreer. Alle pogings tot selfverlossing is futiel. Selfs ons poging om met God se wet in die hand die goeie lewe te lei, word deur die werklikheid en die mag van die sonde gedwarsboom. In plaas daarvan dat die wet my bring tot volledige oorgawe aan God, werk dit ’n steeds sterker konsentrasie op die wetsonderhouer, met ander woorde op die “self”.

Vers 24-25: Al wat in hierdie wanhoopsituasie oorbly, is ’n smartkreet: “Ek, ellendige mens! Wie sal my verlos van die liggaam van hierdie dood?” Met “liggaam van hierdie dood” vat Paulus die angswekkende werklikheid saam van ons aardse bestaan wat in die mag van sonde vasgevang is. Hiervan kan die wet hom (die mens) nie red nie. Ons is in ’n volledig vasgeloopte situasie! Hieruit kan ons ons nie bevry nie.

Daarom kom die geloofsantwoord wat bo ons uit gryp na die genadedaad wat God bewerk het. Dit skyn soos ’n helder ligstraal die uitsigloosheid van ons gevangenskap binne (Barth). “Ek dank God deur Jesus Christus, onse Here” (7:25)! Ons antwoord lê nie in wat ons wil en kan nie, maar in God wat ons in en deur Jesus Christus verlos. Sentraal in die geloofsfokus staan die Lam wat geslag is en ons met sy bloed vir God gekoop het (Op 5:9). Gekoop, ja duur gekoop, losgekoop, vrygekoop 
(1 Pet 1:18, 19). Ons wat verkoop was, is teruggekoop. 

Nou hang ons verlossing nie meer af van ons “geregtigheid wat uit die wet is nie”, maar van “dié wat deur die geloof in Christus is, die geregtigheid wat uit God is deur die geloof” (Fil 3:9). Die so kenmerkende sélf doen, sélf beheer, sélf beskik word in die verlossing wat God skenk, omgebuig tot “nie meer ek nie, maar Christus wat in my lewe” (Gal 2:20).   

Preekvoorstel

Tema: My toekoms is in my hande!  Hoe sien die Bybel dit?

1. Jou toekoms is in jou hande! So klink een van die populêrste slagspreuke van die moderne mens. Jy is verantwoordelik vir dit wat jy met jou lewe gaan bereik. Weet dit: Jy is ’n sukses en jy gaan ’n sukses maak! Skud alle gevoelens van minderwaardigheid af. Kyk die lewe en alle mense vierkant in die oë.

2. Alles word ook ingespan om hierdie selfvertroue en suksesbeeld by mense te vestig! Gevoelens van skuld, onbekwaamheid en mislukking word as ondermynend vir die selfbeeld beskou en doelbewus verwerp (verdring?). Mense klou angsvallig aan ’n suksesbeeld. Beeldpoets het ’n fyn kuns geword! Dit bepaal met wie jy trou, waar jy woon, waarmee jy ry, waar jy werk, wat jy aantrek en waarmee jy jou toerus, tot watter klub of vereniging jy behoort, hoe berese jy is en wie jy ken. Alles word met fyn berekening gekies, gedoen en bekend gemaak.

3. Die probleem is egter dat so ’n manier van dink en leef nie rekening hou met ons menslike kwesbaarheid en feilbaarheid nie. Ons word meer aan ons neus gelei as wat ons bereid is om te erken. Gevolglik doen ons baie dinge wat ons eintlik nie wil nie en dompel ons ons in een na die ander krisis wat ons nie kon voorsien nie. Ons weier egter om te erken dat ons nie so ’n sukses is wat ons glo en voorgee dat ons is nie. Ons weier om te erken dat ons lewenspad besaai lê met swak keuses, flaters, antisosiale houdings, gesindhede en dade. Ons verdring hierdie breër wordende sleepsel agter ons deur net meer verbete te bou aan die waanbeeld wat ons van ons het. 

4. Die Bybelgedeelte wat vanoggend voor ons ooplê, gaan egter ’n ander weg op. Met skokkende realisme sê dit aan elkeen wat meen om sy/haar eie heil te kan uitwerk: Jy is in ’n doodloopstraat. Ten spyte van al jou vermoëns en bedrywigheid is jy ten diepste ’n magtelose gevangene! Jy word verlam deur ’n inherente botsing tussen wat jy wil en wat jy doen. (Deel kortliks met die gemeente die hoofstrekking van Paulus se beredenering in 7:14-24.)

5. Wat ons hier hoor, is slegte nuus vir elkeen wat vol selfversekering en selftevredenheid lewe en wil lewe. Dis slegte nuus vir elkeen wat in die waan van die inherente “goeie mens” lewe. Dis slegte nuus vir elkeen wat dink dat hy/sy self die goeie kan kies en doen. Dit is vir die selfregverdigende persoon baie moeilik, selfs onmoontlik, om te aanvaar dat hy/sy ooit dinge sal doen teen sy/haar wil. Normaalweg soek ons die kwaad in ander. Soos die Franse filosoof Jean-Paul Sarte dink ons “Hel is in die ander” (L’enfer c’est l’autre). Volgens Paulus is die omgekeerde waar: “Hel is in my” (L’enfer c’est moi) (Lüthi).

Ons Skrifgedeelte konfronteer ons met hierdie genadelose konflik in ons “innerlike mens”! Hier lê die rede vir ons jammerlike onmag. Dit maak van ons hele houding en manier van lewe ’n wanhoopskreet! “Ek ellendige mens! Wie sal my verlos van hierdie liggaam van die dood?”

6. Maar waarom ’n wanhoopskreet? Lê die antwoord dan nie, soos die Griekse filosoof Sokrates gesê het, in die beoefening van korrekte denke wat lei tot korrekte doen nie? Of moet ons saam met die groot Chinese denker Confucius vashou aan die inherente goedheid van die mens wat net vra dat die stelsel van onderrig en opvoeding verbeter moet word? Of lê die antwoord by Boeddha wat deur meditasie tot “verligting” gekom en geleer het om lyding reg te verstaan, en deur selfuitwissing nirvana (geluksaligheid) binnegegaan het? 

Maar dít is nie die Christelike geloofstaal nie! 

Tog is dit die taal van baie wat hulle as gelowiges beskou. Ons groot probleem en die diepste grond van ons wanhoop is dat ons steeds nie God se genade in Jesus Christus verstaan nie. Ons bly ten diepste dink en optree in ’n verdienste skema, ’n self-probeer-, ’n eie inspanningskema. Waar dít die geval is, bly die vrymaking in Christus bloot ’n winkende toekoms-gebeure en nie die feitlike bestaansgrond van my lewe as gelowige nie!

7. Ons antwoord lê nie in wat ons wil en kan nie, maar in God wat ons in en deur Jesus Christus verlos. Sentraal in die geloofsfokus staan die Lam wat geslag is en ons vir God met sy bloed gekoop het (Op 5:9). Gekoop, ja duur gekoop, losgekoop, vrygekoop het. Ons wat verkoop was, is teruggekoop. 

Nou hang ons verlossing nie meer af van ons “geregtigheid wat uit die wet is nie”, maar van “dié wat deur die geloof in Christus is, die geregtigheid wat uit God is deur die geloof” (Fil.3:9). Die so kenmerkende sélf doen, sélf beheer, sélf beskik word in die verlossing wat God skenk, omgebuig tot ”nie meer ek nie, maar Christus wat in my lewe” (Gal 2:20). Nie meer ek nie, maar Christus in my. Só, en alléén só, voldoen ek aan die wet (wil) van die Here!    

